
Fyrisøgn.

   Jólamorgun fóru vit í tey fínu klæðini, sum vit høvdu fingið til jóla. Eg hevði fingið bláan kjóla. Tá segði mamma, at eg var so fín sum ein prinsessa. So fóru vit í kirkju. Øll vóru líka fín. Eisini kirkjan var so vøkur at síggja í kavanum; og inni brunnu ljósini.
   Vit sungu allar sálmarnar, sum lærarin hevði lært okkum til jóla; og deknurin las um hitt lítla barnið, sum var føtt í einum fjósi í Betlehem.
   Tá ið vit vóru komin úr kirkju, vildi eg fara beinan vegin niðan til ommu at vísa henni allar jólagávurnar, sum eg hevði fingið. Men mamma segði, at fyrst máttu vit fáa okkum døgurða. Men tá ið vit vóru liðug at eta døgurða, rann eg so skjótt, sum eg orkaði, niðan til ommu at vísa henni, hvat eg hevði fingið.

